
Ой книга, книга! Чыла еным тый нолтет! 

 

12 мартыште Шернур рудо книгагудо пелен верланыше Поро кумылым ончыктышо 

рудерыште самырык лудшо-влакын «Живая классика» Всероссийский конкурсыштын 

районысо этапше эртен. 

Конкурсын участникше-влакым книгагудо вуйлатыше И.Г. Кошкина шокшын 

вашлийын да каласен: «Книга - мыланна илашна, кушкаш- на вийым пуышо шинчымаш 

памаш. Книга уш-акылнам пойдара, илышнам мокта, лумнам чапландара. Сандене 

ончыкыжымат лудса книгам, а таче - тергыза вийдам». 

«Живая классика» - российысе але йот элласе автор-влакын прозо семын возымо 

сылнымут произведенийышт гыч ужашым ныл минутышто йукын сылнын лудмаш. Тений 

танасымаш кум номинаций дене эртен: «Марий литератур», «Классический литератур» да 

«Современный литератур» (тиде номинаций тений икымше гана пурталтын, 2000 ий деч 

вара лекше произведений-влак шотлалтыт). Конкурсыш районысо шым школ гыч 5-11 

классыште тунемше-влак ушненыт. «Марий литератур» номинацийыште вич тунемше шке 

мастарлыкшым терген, «Классический литературышто» индеш участник лийын, «Совре-

менный литературыш» кум лудшо толын. Ты мероприятийыш ушнаш кумылан-влак 

ончылгочынак лумын ыштыме сайтыште регистрацийым эртышаш улыт ыле. Районышто 

сеныше республик кукшытышто мастарлыкшым терга, а тушто сеныше «Артек» Тунямбал 

йоча рудерыш кая. Тидыже йоча-влаклан моткоч сай стимул. 

Удыр-рвезе-влакын лудмышт икмыняр параметр дене аклалтын: ийгот дене келшен 

толшо произведенийым ойырен налаш кулын; колыштшо-шамыч текстам умылен, шижын 

моштышаш улыт ыле; арун, яндарын ойлымо; чоткыдо дикций; ударенийым чын 

шындымаш. 

Жюрилан самырык лудшо-влак кокла гыч эн сайжым ойырен налаш куштылгыжак 

лийын огыл. Весымат палемдыман, прозым, почеламут дене тангастарымаште, наизусть ту- 

немаш нелырак. Удыр-рвезе-шамыч шочмо вер, cap, келшымаш, ваш- ваш умылымаш 

тематике дене произведенийлам лудыныт, сценыште артист мастарлыкыштым ончыкте- 

ныт. Кажныже ойырен налме геройжын образшым почын пуаш тыршен. Нунын 

выступленийышт чоным тарватыше лийыныт. Погынышо-влак конкурсант-шамычын 

лудмыштым туткын колыштыныт, куштыжо шинчавудат лектын, шыргыжмашат ши- 

жалтын да воштылмашат йонтен. Тыгай татше моткоч шерге! 

«Марий литератур» номинацийыште сенгышыш Шернурысо 1-ше №-ан школын 

тунемшыже Анна Прохорова лектын. Тудо В. Ивановын «Тутан» произведенийже гыч 

ужашым лудын. Тиде номинацийыштак палемдалтыныт Кукнур школ гыч Арина 

Актуганова М. Шкетанын «Ече» ойлымашыж дене, Лажъял школ гыч Алиса Бусыгина Н. 

Лекайнын «Кугу сарын тулыштыжо» романже дене. 

«Современный литератур» номинацийыште Шернур посёлкысо 2-шо №-ан школын 

удыржо Варвара Устюгова Д. Вилькен «Шутовской колпак» повестьше дене секыше 

лийын. 

«Классический литератур» номинацийыште Шернурысо 1-шо №-ан школышто тунемше 

Ксения Веткина ончылно лийын. Тудо Л. Воронкован «Девочка из города» повесть гыч 

ужашым лудын. Ты радамыштак Шернурысо 2-шо №-ан школ гыч Михаил Бурков. Рвезе 

Б. Васильевын «В списках не значился» повестьше гыч ужашым лудын. 

Икымше верым налше-влак регионысо этапыш каят. А ме кугу таум ойлена кажне 

самырык лудшылан да нуным ямдылыше туныктышо-шамычлан. Ончылно улшо-ша- 

мычым саламлена да ончыкыжым сенгымашым тыланена. 

